
 Zerua urdin, lurra zuri 

Eguraldia lagun, azken egunotako elurrarekin gozatu du jendeak Euskal Herriko bazter guztietan 

A. Barandiaran-E. Agirre 

Iruñea-Urnieta 

Ez zen ekaitza iritsi zen aurreneko egunetako elur gozoa, elur hautsa, ia busti egiten ez duena; baina atzo, eskolarik gabeko lehen eguna zen asteartean hasi zen elurteaz geroztik, eta munduko elurrik onena zegoen hirikoentzat. Eta eguraldi bikaina egin zuenez, hotza baina argitsua, eta errepide nagusi guztiak zabalik zeudenez, bizpahiru egunez arazo handi samarrak izan arren, bada sumatu egin zen. Eta ehunka lagun atera ziren Iruñetik inguruko mendi kaskoetara, ohiko basoetara eta urteroko maldetara. Beste askok ez zuten ezta autoa ere hartu behar izan. Iruñean bertan, bilatu zuenak aurkitu zituen eski pista modukoak. 

Iruñea ondoko Mendillorri auzoan, esaterako, Apaiztegitik etorritako bihurgunera iritsi eta hortik goitik dagoen errepide ondoko malda aspaldian famatu zuten inguruan, elur garaian. Atzo goizean bertan, dozenaka haur, guraso batzuk, eta gazte koadrila bat edo beste ari ziren bidea egiten. Batzuk, plastiko zuri hutsez, gehienak, azken urteotan izugarri zabaldu diren plastikozko lerez; baten bat, mendiko bizikletaz. Inor, begira. Kartoi batekin hurbildu zenik bazen. Denek gozatu zuten eguraldi apartaz, nahiz eta ez zuen egun osoan berotu. Zerua urdin eta lurra zuri. Eta, norbaitek esan zuen bezala, ipurdia blai. 

Iruñetik atera eta errepide ondoko bide bazterretan, bestalde, aparkatutako autoek berehala salatzen zituzten elurrez betetako maldak. Ez zen autotik ere jaitsi behar kolorez betetako eskiatzaile txikiak antzemateko. 

Belateko mendate zaharrean, esaterako, Ultzamako bentak pasa eta berehala. Edo Aralarko Guardetxearen ingurua. Duela urte batzuk, han inguruan autoendako aparkaleku zabala egokitu zuten; hain zuzen ere, horrelakoetan gertatzen diren pilaketei aurre egiteko, eta atzo ere tokia txiki geratu zen. Malda leunena ere lera probatzeko aprobetxatzen zutenak, Guardetxetik bertatik ateratzen diren pistetan zehar ipar eskia egitera abiatutakoekin gurutzatzen ziren. 

Baraibarretik Guardetxerako errepidea, gainera, herenegun arratsaldean bertan garbitu zuten, azken egunotan itxita egon eta gero. 

Urbasako errepidean ere ez ziren bisitariak falta. Altsasutik igota eta lehen erreboltetan batzuk, baina, batez ere, goian, Bioitza kanpin inguruko larreetan. Jendea paseoan, eta jendea olgetan. 

Mendillorriko auzoan, aldiz, auto gutxi, baina jende asko. Goizean goiz hormatua zegoen inguru guzia -8&fraq14; zero azpitik markatu zuten atzo gauean Iruñerri osoko termometroek, eta goizeko bederatzietan 4&fraq14; zero azpitik irakur zitekeen-, eta nahiz eta hasieran elurra gogortua egon, gogortuegia plastikoekin jaisteko, eta nahiz eta lerak ez dituzten izotzerako gomendatzen, eguerdirako koadrila handi samarra ari zen maldatik gora eta behera. Inguruko haurrak gehienak, gurasoak ondoan. Baina baita Iruñetik bertatik etorritako gazte batzuk ere. 

Maldatik goitik, auzo osoa menderatzen da. Han urrun, Aranguren, eta Burlata, Atarrabia eta Uhartetik abiatzen diren larreak. Han goitik, ez ziren falta plazer hutsez begiratzeagatik, paisaiari begira zeudenak. 

ADARRA, 'ESKI ESTAZIO'. Zerua oskarbi eta giroa hotz, oso hotz. Hala esnatu zen larunbata. Elurteak bukatu dira, izotzak hartu dio lekukoa. Tenperatura hotzen ondorioz, mendiek ez dute azken egunotan pilatutako elurra galdu; eta asteburuarekin batera elur preziatu horren atzetik abiatu dira haur, gazte, heldu eta baita aitona-amonak ere. Adarra mendia horren adibide; La Mongie edo Formigalen pare, eski estazio itxura zuten atzo Besabi jatetxearen inguruek. Auto ilara luzeak, aparkatzeko komeriak, eta goizeko lehen ordutik lerak, eskiak, snow oholak eta plastikoak nonahi. 

Elurretan jolastera joandako askok Besabi inguruetako maldatan geratzea erabaki zuten. Haur txikiekin joandako gurasoak ziren gehienak. Gora eta behera aritu ziren. Gorkak, Mikelek eta Enekok lera bana eskutan ekin zioten maldan gora igotzeari. Jaistearen aldean, ordea, bestelako ahalegina eskatzen du. «Gero eta gorago joanez gero, orduan eta jaitsiera luzeagoa izango dugu», bota zien Mikelek beste biei, konbentzitu nahian edo. Lera lasterketa zuten aurretik. Malda igo eta bakoitzak posizioa hartu zuen, leran behar bezala eseri eta aitak irteera noiz eman zain geratu ziren. Gorka izan zen azkarrena. 

Beste batzuek goizean goizetik mendi buelta ematea nahiago izan zuten, eta bazen Adarra eskiekin igo eta jaitsi zuenik ere: «Metro batetik gorako elurra pilatu da toki batzuetan; urteak dira Adarran horrenbeste elur ikusten ez nuela». Joxe Mariren hitzak dira. Erretiroa hartu berritan da, eta ia goizero Adarrara igotzeko ohitura hartua du. Hotzari aurre egiteko tabernan sartu da, salda bero bila. Lagun batzuekin topo egin eta guztiek bat egin dute: «Aspaldian ez bezalako elurtea bota du». 

Elurrarekin jolasteko eta gozatzeko hainbat modu daude, eta oraindik badira elurrezko panpinak egiteko lana hartzen dutenak. Alex aita-semeak horretan aritu ziren. Gorputza aurrena, burua ondoren. Hotzari aurre egiteko bufanda eta txanoa jarri zizkioten, eta azenario bat eta patata parea aurpegian «panpinak usaindu eta ikusi ahal izateko». Izena jartzeko komeria gehiago izan zuten. «Elurretako panpina deituko diogu, eta kito», bukatu zuen Alex txikiak. Batek baino gehiagok atera zizkion argazkiak elurrezko artelanari. 

